
Miriam: Arwres ifanc
Darllena: Exodus 2:1-10 a gwylia’r clip ffilm sydd ar www.beibl.net, ‘Hanesion o’r Beibl’.
· Tase ti’n riant a dy blant di yn wynebu cael eu lladd pa fath o gynllun fydda gen ti i geisio eu gwarchod nhw?
· Tase un o dy frodyr neu dy chwiorydd di mewn perygl o golli eu bywyd, sut fyddet ti’n ymateb?

Gweddïa: Gofyn i Dduw dy helpu di wrth i ti feddwl am y darn yma o’r Beibl. Os wyt ti am rannu be ti di ddysgu ag eraill, gofyn i Dduw baratoi calonnau dy wrandawyr i ddeall neges arbennig Duw iddyn nhw drwy’r darn yma.

Cofia: Y mae Duw yn gweithredu er daioni ei bobl bob amser.
‘Dŷn ni’n gwybod fod Duw’n trefnu popeth er lles y rhai sy’n ei garu – sef y rhai mae wedi eu galw i gyflawni ei fwriadau. (Rhufeiniaid 8:28)
Mae cynlluniau Duw tu hwnt i’n deall ni. Mae meddyliau Duw llawer uwch na’n meddyliau ni.
‘Fel mae’r nefoedd gymaint uwch na’r ddaear, mae fy ffyrdd i yn uwch na’ch ffyrdd chi, a’m bwriadau i yn well na’ch bwriadau chi.’ (Eseia 55: 9)

Esbonio’r hanes: Roedd yr Hebreaid yn yr Aifft yn diodde’ yn ofnadwy. Roedd mam Moses yn gorfod wynebu llofruddiaeth ei mab bach 3 mis oed. Weithiau dydy amgylchiadau ddim yn ffafrio Cristnogion o ddydd i ddydd, ond mae’n rhaid dal ati i drystio Duw pan mae pethau’n anodd. Rhaid trystio Duw a chredu ei addewidion.
Cefndir yr hanes: hanes teulu Miriam a Moses, sef yr Hebreaid.
Roedd teulu Moses a Miriam yn dod yn wreiddiol o wlad Canaan. Roedden nhw’n perthyn i deulu Abraham ac Isaac a Joseff. Roedd brodyr Joseff wedi ei werthu am eu bod yn genfigennus ohono (darllena  Genesis 37 os ti eisiau gwybod mwy). 
Treuliodd Joseff amser mewn carchar yn yr Aifft cyn cael ei ryddhau am esbonio breuddwydion Pharo, brenin yr Aifft. Am iddo esbonio’r breuddwydion fe lwyddodd i achub yr Aifft rhag dioddef o newyn dychrynllyd. Fe roddodd Pharo awdurdod arbennig i Joseff, a daeth yn arweinydd pwysig yn yr Aifft, yn ail yn unig i Pharo.
Erbyn amser Miriam roedd 400 mlynedd wedi mynd heibio. Doedd y Pharo newydd yn cofio dim am Joseff a’r ffordd arbennig roedd e wedi achub yr Aifft. Roedd yr Hebreaid wedi tyfu’n genedl fawr. Roedd Pharo’n credu bod gormod o Hebreaid (maen nhw’n cael eu galw yn Israeliaid hefyd) yn yr Aifft. 

Roedd Pharo yn ofni y bydden nhw’n helpu gelynion yr Aifft . Doedd ganddo ddim sail i gredu hyn. Roedd yr Israeliaid wedi byw yn heddychlon yn yr Aifft ers canrifoedd.

Oherwydd ei ofnau dyma’r Eifftiaid yn cam-drin pobl Israel, a’u gorfodi i weithio am ddim iddyn nhw, fel caethweision. Roedden nhw’n cael eu trin yn greulon iawn. Gwaethygu a gwaethygu gwnaeth ymddygiad yr Eifftiaid tuag at yr Israeliaid. (Darllena Exodus 1 os wyt ti eisiau’r hanes i gyd).
Er mwyn stopio poblogaeth yr Israeliaid rhag tyfu, penderfyniad Pharo oedd bod bob bachgen oedd yn cael ei eni i’r Hebreaid i gael ei daflu i’r Afon Nil.

Mae cynllun Pharo yn eithafol yn ein golwg ni, ond rydyn ni’n gweld y math yma o beth nid yn unig yn yr Hen Destament ond yn y Testament Newydd (Herod – ei fwriad i ladd bob bachgen bach, Luc 2: 16-17), ac yn yr 20fed ganrif  (ateb Hitler i’r ‘broblem’ Iddewig oedd eu lladd i gyd). Yn ein canrif ni mae ISIS wedi datgan eu bod am lofruddio pob Cristion yn ardal Syria ac Iraq. 

Ydy pobl yn llai neu’n fwy creulon tuag at ei gilydd heddiw? Neu ydy pethau yn aros yr un peth ar draws y canrifoedd?
Be mae hyn yn ein dysgu ni am bobl?
Pam ei fod yn bwysig gweddïo dros arweinwyr gwledydd? (1 Timotheus 2: 1-2)
O edrych yn ôl dros hanes - ydy’r cynlluniau drwg yn gweithio? A lwyddodd Pharo i roi diwedd ar yr Hebreaid? A lwyddodd Herod i ladd Iesu? A lwyddodd Hitler i ddifa pob Iddew?
Miriam:
· Pa broblemau oedd Miriam yn wynebu'r diwrnod hwnnw?
· Sut fysa ti’n ymateb tasa raid i ti sefyll o flaen rhywun mor bwysig â merch Pharo? (Pwy sy’n debyg i ferch Pharo heddiw?) 

· Gan fod ei thad wedi gorchymyn lladd pob bach Hebraeg sut fedri di esbonio penderfyniad merch Pharo i achub y babi?

· Be oedd yn ddewr am be wnaeth Miriam?

· Aeth Miriam i nôl ei mam – pam fod ei mam wedi mynd gyda hi at ferch Pharo yn hytrach na chuddio yn y tŷ a gwrthod gadael i Miriam fynd yn ôl at yr afon?
· Merch Pharo roddodd enw’r babi iddo – pam gafodd o’r enw Moses?
Dyma adnod sbesial iawn: Jeremeia 1:7   

 Paid dweud, “Dw i’n rhy ifanc.” Byddi’n mynd i ble dw i’n dy anfon di ac yn dweud beth dwi’n ddweud wrtho ti. Paid bod ag ofn pobl,” meddai’r Arglwydd “achos dw i gyda ti i ofalu amdanat.”
Ar y diwrnod arbennig yma mewn hanes cafodd Miriam ei hanfon i siarad â’r gelyn. Ac nid i siarad ag unrhyw Eifftiwr chwaith, ond merch y brenin!
Tybed ydy hyn (yn 2014) yn debyg i Gristion yn Iraq yn mynd i siarad hefo plentyn arweinydd ISIS?

Paid bod ag ofn pobl. Mae hyn yn cael ei ddweud mwy nag unwaith yn y Beibl (e.e. Mathew 10:28, Diarhebion 29:25)

Pam mae hyn mor anodd ei wneud? Pam ein bod ni i gyd i ryw raddau yn ofni be mae pobl eraill yn feddwl ohonon ni? Neu’n ofni be fedr pobl eraill ei wneud i ni?
Addewid yr Arglwydd ydy fod ei bobl ef, y rhai sy’n ei drystio, yn mynd i gael ei gwmni a’i ofal. Mae Duw yn dweud lawer gwaith ei fod am ofalu am ei bobl. Er mwyn i ni ofni pobl yn llai, mae’n rhaid i ni drystio Duw yn fwy.
Dewrder Miriam: Defnyddio Duw Miriam i achub bywyd Moses. Doedd gan Miriam ddim syniad be fyddai’n digwydd iddi ar ôl iddi fynd at ferch Pharo - ond fe wnaeth hi waith Duw'r diwrnod hwnnw. Roedd Moses am gyflawni gwaith mawr i Dduw pan oedd o’n hynach. Dydyn ni ddim yn gwybod be ydy bwriadau Duw ar ein cyfer, na be ydy bwriadau Duw ar gyfer y dyfodol. Mae’n rhaid i ni felly drystio addewidion Duw.
GJenkins: wedi ei addasu o waith gwreiddiol ar www.max7.org


